
Die Moldehäf  

 

Fria, wie of de Wiese on Stekka noch viel met da Hand geschafft wäre muust, do honn än die 

Moldehäf manichmo zua Vazweiwelung braacht. Iwaall hot ma die Hoppe gesiehn. 

Manichmo ware se schwaz on manichmo broun, je nodäm, wie de Borem so beschaff war. 

 

Doch wat es eichentlich en Moldehaf?  

Dat es dat Dierche em Borem, bißje greßa wie en Mous, merrem schene glatte on schwatze 

Fell, em spetze Kopp on große Fieß met fönnef kräfdische Kralle an dä koaze Bäncha.  

Henne horret e klä Schwänzje. 

En Moldehaf es awwa aach dä Haf Drägg, dän dat Dierche ousem Borem rousschmeißt met 

seine bräre Hän on Fieß, die aussien wie Scheppe ore Entefieß. 

 

Wenn ma die Wiese mähe wollt fo dat Hau ore de Krommet se mache, muust ma die 

Drägghoppe erscht emo merrem Reche gleiche mache, sonst wär ma beim Offmähe met da 

Säns en däm offgeworef Grond hänge blieb. Aach hät sich de Mähbalke von dä Mähmaschin 

dodren festgefahr. Wenn dann noch en Stään end Messa kemmt, kann dat aach kabutt gehn. 

 

Beim Korabmache war et datselwe. Awwa do konnt ma vorher net en die Stecka gehn on die 

Moldehäf ousenanna schärre. Do hät ma jo die ganz Fruucht vatrampelt. Do esset alsemo 

vorkomm, dat sich die Mähmaschin ore de Bindemäha en soem Moldehaf vafang hot. 

 

On weil dat met de Moldehäf so en allgemän Äjanes war, hot ma die Eester änfach gefang.  

Die Gemän hat sogar en Koppgeld droff ausgesatzt, ore bessa gesaat, en Schwanzgeld.  

Fo jede gefangene Moldehaf hots am Bichebeierna Fest vom Vorstea 50 Penning gen.  

Kä Mensch hot domols ebbes gesat von Nadorschotz, on niemand hot von äna rora Lest 

deskerert, wo dä hät droffstehn kenne. 

 

Em Friejoar on em Herebst sen die Bue em Doref ousgereggt on hon er Moldehafsfalle 

offgestalt. Dat hot en de Wiese deswäe am beste gang, weil ma merrem große Messa de 

Borem gut offschneiere on de Wasem en änem Stick roushule konnt. Dodronna hot ma dann 

merchtens gleich die zwo Gäng von däm Moldehaf gesien, en die ma die offgespannde Falle 

rennstobbe muust. Dann hot ma de Wasem wiere drofgedeckt on ronderom met Dräck 

beigeschorr, dät kä Liecht rennkom es. Doch dat war, kläwe ich, gar net nerich, weil die 

Moldehäf doch nächst blend sen solle. Awwa ebst ma an die Awet gang es, sollt ma met de 

Hän ordelich em Drägg erom gemengt hon, dät dä klä Käll neist rieche konnt. Hout dat ma 

Hänsche andun. Uedroff hot ma dann en Stäckelche gestoch ore en Stään hingelacht, dat ma 

de Platz wiere gut fenne konnt.  

 

Am Daach ore zwo deno es ma gucke gang, ob ma ebbes gefang hat. Manichmo hat ma so an 

die 20 Falle offgestallt. Do muust ma sich schon gut die Plätz meake, wo se gestann hon.  

Von jedem Moldehaf, dän ma gefang hat, hot ma gleich dat klä Schwänzje abgeschniet on 

noch am selwe Daach bei de Vorstea braacht. Domols war dat de Stomm Oskar. Sei Fra 

Luwwis hat of äna Lest all die Moldehäfsbue offgeschrieb. Dann hot se fo jed Schwänzje 

onna däm richtische Name en Strich gemach. Bes zum Bichebeierna Fest am letzte Sonndach 

em Juli kamde do en Herd Strich sesamme. Merschtens hots dann so viel Geld gen, dat ma 

noch ebbes devon of da Raiffeisekass spare konnt. 

 


